
[image: http://www.sb.by/images/articles/195/iluchik2.jpg]Мікалай Антонавіч Ільючык нарадзіўся 10 красавіка 1966 года ў вёсцы Багданаўка Лунінецкага раёна Брэсцкай вобласці ў вялікай сялянскай сям’і. У 1983 годзе скончыў мясцовую сярэднюю школу.
Затым былі гады навучання ў Беларускай сельскагаспадарчай акадэміі (1988–1994), служба ў Савецкай арміі (1984–1986), праца ў калгасе на пасадзе інжынера. З 1995 па 2011 год Мікалай Іюльчык узначальваў аварыйна-выратавальны пост у Лунінецкім аддзеле па надзвычайных сітуацыях (1995–2011). Зараз працуе карэспандэнтам лунінецкага штотыднёвіка “Информ-прогулка”.
Цяга да літаратурнай творчасці ў Міколы Ільючыка выявілася ў дзіцячыя гады. Першыя вершы былі апублікаваны ў газетах “Советская армия” і “Знамя юности”. Па-сур’ёзнаму звярнуўся да напісання вершаў і прозы ў пачатку 2000-х. Займаецца таксама перакладамі з рускай і ўкраінскай моў для беларускай дыяспары ў Амерыцы, зрабіў пераклады асобных кніг і раздзелаў Бібліі на беларускую мову. З 2008 года з’яўляецца сябрам Саюза беларускіх пісьменнікаў.
Літаратурныя творы Міколы Ільючыка друкаваліся ў альманаху “Жырандоля”, часопісах “Дзеяслоў”, “Благодать”, газетах “Літаратурная Беларусь”, “Волат”, “Чырвоная звязда”, “Наша Ніва”, “Літаратура і мастацтва”, “Заря”, “Наша слова, “Инфом-прогулка”, “Вита-информ”, “Газета па–лунінецкі”, “Ганцавіцкі час”, “Авив“, калектыўных зборніках “Прамень надзеі”, “Ход времени”, “Пад залатым купалам”, “Калі цвіла чаромха” і інш.
У набытку М. Ільючыка кніга для дзяцей “Цуд на каляды” (2003); зборнікі вершаў “Дзе жыве душа” (2004)”, “Шматкроп’е кропель” (2006); зборнік прозы “Роспач і надзея” (2007).
Мікалай Антонавіч адзін з нямногіх жыхароў нашай краіны, які па ўласнай ініцыятыве і практычна за свае грошы ўзвёў хай сціплы, але ўсё ж помнік на месцы гібелі ад рук нацыстаў габрэяў – жыхароў вёскі Багданаўка. У дакументальнай аповесці “У памяти в долгу” (2010), выдадзенай асобнай кнігай, ён не толькі расказаў пра гісторыю помніка. У кнізе шмат звестак аб Халокосце ў Лунінецкім раёне, роздумаў аб вечным: маральным выбары, дабрыні і раўнадушшы і аб пакаянні – абавязковай уласцівасці сумлення.
Па апавяданню Міколы Ільючыка “Цуд на каляды” запісана радыёпастаноўка на CD (2015). Выйшлі два дыскі са спевамі на словы М. Ільючыка “Мелодыі душы (2004) і “Ад зямлі да неба” (2008).
У вершах М. Ільючыка лірычнае “я” паэта жыве багатым шматмерным жыццём і выяўляецца, як сын сваего краю і Беларусі, як сем’янін, як чалавек свайго часу. Паэта хвалюе праблема сяброўства, сям’і, кахання. Многія вершы суправаджаюцца фотаздымкамі. Ён майстар фатаграфавання, удзельнічае ў мясцовых і рэспубліканскіх фотаконкурсах. 
Мікола Ільючык – аматар падарожжаў, часта бывае за мяжой, але аддае перавагу наведванню выдатных мясцін Беларусі. Ён часты гость на творчых сустрэчах у гімназіях, школах і бібліятэках раёна. Разам з жонкай Раісай яны выхавалі трох сыноў.

